Любовь Тихонова
Кие кутымон, пыр-поч лыдӟымон
Та нуналъёсы Национальной библиотекаын «Зеӵ-а, бур-а, удмурт кыл!» учебно-методической комплектэн тодматскон ортчиз.

Отчы пыро нырысетӥ классысен 5-тӥ классозь лыдӟон книга но котькуд класслы «Ужан тетрадь». Та книгаос сӥземын анай кылзэс тодӥсьтэм пиналъёслы. Авторез – Удмурт Элькунысь Дышетон удысысь национальной ужпумъёсты тодон-эскерон институтысь наукая валтӥсь ужась Надежда Боталова.
Люкаськем калыкез но книгалэсь авторзэ нырысь ик ӟечкылаз та институтэн кивалтӥсь Надежда Ураськина. Ужрадэ пыриськизы тодосчиос, журналистъёс, дышетӥсьёс. Ижысь 56-тӥ гимназиысь «Дэмдор» фольклор ансамбле ветлӥсь пиналъёс люкаськем калыкез кырӟаса пумитазы.
Надежда Боталовалэсь книгаоссэ кемалась ини кутэ Можга карысь 5 номеро школаысь покчи классъёсты дышетӥсь Зинаида Касаткина. Солэн 2-тӥ классэ ветлӥсь нылпиосыз паймытӥзы кырӟаны-вераны быгатэменызы но книгаен ужан амалъёсынызы.
– Ми дорын бигеръёс но, ӟучъёс но, удмуртъёс но дышетско, – уженыз тодматэ Зинаида Никандровна. – Мон Надежда Прохоровналэсь нырысетӥ класслы дасям книгазэ киям кутӥ дас ар талэсь азьвыл. Со мыным соку ик кельшиз. Книга валамон, пырпоч гожтэмын. Буёлъёсыз яркытэсь. Нылпиос но сое яратӥзы. Берло аръёсы потэм книгаосты но шумпотыса ужам кутӥсько. Отысь туала вакытлы туиась материал шедьтыны луэ.
– Лыдӟон книгаосты но «Ужан тетрадез» суредазы художникъёс Николай Быков, Наталья Исаева но Владимир Коркин, – книгаослэн вордскемзы пумысен вера Надежда Боталова. – Нырысетӥ, кыкетӥ но куинетӥ классъёслы учебникъёсты огнам дасяй вал. 4-тӥзэ ини – Екатерина Перевозчиковаен ӵош. Нош 5-тӥ классын дышетскисьёслы, 5 авторъёсын ӵош поттӥм ини. Со борды мыло-кыдо басьтӥськизы Борис Боталов но Кузебай Герд нимо гимназиысь дышетӥсьёс Екатерина Перевозчикова, Нина Главатских, Людмила Вазлеева.
Надежда Прохоровналэсь мытэм ужзэ, бадӟым классъёслы, ӟучомем нылпиослы лыдӟон учебникъёсты поттонэз, азинтыны малпало Удмурт кун университетысь тодосчи Наталья Кондратьева кивалтэм улсын.
